
Otvoreno pismo Hvidre
HVIDRA, udruženje boraca i ratnih vojnih invalida bosanskih
Hrvata, jučer se ponovo obratilo međunarodnoj zajednici, ovaj
put u formi otvorenog pisma Visokom predstavniku.  Nedavni
pokušaj ubistva policajca Hrvata u Travniku, HVIDRA vidi kao
opravdanje za svoj stav, i koristi priliku da zahtijeva treći
entitet  bez  kojeg,  kako  kažu,  ovdje  nikada  neće  biti
sigurnosti  za  hrvatski  narod.

HVIDRA optužuje Visokog predstavnika da primijenjuje dvostruke
standarde u svom odnosu prema Bošnjacima i Hrvatima, što samo
ohrabruje Bošnjake u njihovim naporima na stvaranju unitarne
BiH.   HVIDRA  navodi  da  Visoki  predstavnik  oklijeva   da
odgovori na incident u Travniku.  Čak i u nedavnoj suspenziji
načelnika  Općine  Bugojno,  Dževada  Mlaće  od  strane  Visokog
predstavnika, HVIDRA vidi favorizovanje Bošnjaka.

Visoki predstavnik shvata zabrinutost HVIDRE i drugih sličnih
organizacija.   On  uvažava  činjenicu  da  oni  predstavljaju
hrvatski narod koji je mnogo propatio u ratu, i u potpunosti
suosjeća sa tom patnjom.  No, on insistira da moraju biti
oprezni  i  ne  dozvoliti  da  njihovim  emocijama  manipulišu
određeni subjekti unutar vođstva bosanskih Hrvata s namjerom
ostvarenja svojih vlastitih ciljeva.

Visoki predstavnik bi želio istaknuti slijedeće:  Prvo, on
duboko žali zbog nedavnog incidenta u Travniku.  Već duže
vremena  je  izražena  međunarodna  podrška  lokalnoj  policiji,
koja istražuje ovaj i druge zločine počinjene protiv Hrvata. 
On je siguran da će počinioci biti dovedeni pred lice pravde.

Drugo,  ne  može  se  govoriti  o  primjenjivanju  dvostrukih
standarda na dva glavna naroda Federacije.  Na primjer, OHR-u
se stalno obraćaju boračke organizacije iz Sarajeva žaleći se
da se ne tretiraju na pravičan način prema zakonu o povratu
imovine.   Naš  odgovor  je  isti  kao  i  uvijek:  svako,  bez

izuzetka, ima pravo vratiti se na imovinu koju je koristio
prije rata.

Nema nikakvih skrivenih planova da se Bošnjacima pomogne da
stvore  unitarnu  državu.   Naš  zadatak  je  implementacija
Daytonskog  mirovnog  sporazuma  koji  utvrđuje  državu  dva
entiteta  i  tri  naroda  iste  važnosti  i  značaja.   Visoki
predstavnik još jednom ističe: bez bosanskih Hrvata, ne može
postojati bosanska država.  Državni Ustav štiti i zahtijeva
državu sa dvije entitetske vlade, a ne unitarnu državu.  Treći
entitet je jednostavno suprotan Daytonskom sporazumu, koji su
potpisali  i  predsjednik  Tuđman  i  predstavnici  bosanskih
Hrvata.

Općenito govoreći, Visoki predstavnik je čvrstog uvjerenja da
bi  interesi  Hrvata  u  Bosni  i  Hercegovini  najbolje  bili
ostvareni duhom uključivanja, a ne podjele.  Hrvati zaslužuju
pohvalu  za  način  na  koji  su  sarađivali  sa  Međunarodnom
zajednicom u nekim područjima, naročito u pogledu Međunarodnog
tribunala za zločine počinjene u bivšoj Jugoslaviji.  Visoki
predstavnik  zaista  ozbiljno  shvata  zabrinutost  HVIDRE  i
sličnih  organziacija,  i  spreman  je  ući  u  razgovore  o
budućnosti Federacije unutar države Bosne i Hercegovine.


